
MENIROE TJARANJA LANGIT.









gagah atawa djago jang pande tida bersikep galak dan brangasan, kerna lebih soeka menggoenaken kasabaran dan karendahan hati boeat bikin moesoehnja toendoek. Fihak jang menaloek lantaran terpaksa oleh antjeman sendjata, satoe tempo bisa angkat kepala lagi kapan merasa dirinja soedah tjoekoep koeat boeat melawan, sedeng satoe moesoeh jang bertoendoek lantaran ketarik oleh sikep merendah dan lemah-lemboet, selama-lamanja bisa mendjadi sobat jang rapet dan setia, dan bersedia mendjalanken apa jang di-ingin zonder diminta lagi. (Ajat 1, 2).

Itoelah sebabnja maka toekang menaloekin jang paling pinter tida perna memaloemken perang, kerna ia ada poenja laen daja aken bikin di koeliling tempat orang djoengdjoeng tinggi dan toeroet segala titahnja. Dan ini matjem peladjaran boekan sadja oleh Lao Tze, hanja oleh Khong Tjoe poen ada sanget dioetamain dengen saban-saban mengoendjoek, kapan saorang radja memerentah negrinja dengen beres dan adil serta tjinta pada rahajatnja, dari mana-mana nanti dateng orang jang hendak berlindoeng di bawah kakoeasa'annja, hingga bisa loeasin daerah karadja'annja zonder angkat sendjata dan menoempahken darah sasama manoesia. Maka pertjoba'an dari radja-radja "jang serakah aken maloemken perang boeat merampas daerahnja laen negri atawa taloekin tetangganja jang lebih lemah, oleh Khong Tjoe poen sanget ditjelah, lantaran itoe perboeatan ada kedjem, bodo, sia-sia dan tida perloe. (Ajat 3, 4).

Lao Tze poenja poko dasar boeat djangan berperang dan menaloekin adalah itoe peladjaran tentang Wu-wei, jaitoe Tida-Bergerak atawa Bergoelet boeat sampeken saroepa maksoed,

